
Inatsisartut Suleriaasianni § 33, imm. 1, nr. 1 naapertorlugu Inatsisartut Nunat Avannarliit Killiit 
Siunnersuisoqatigiiffianni  Inatsisartut  aallartitaasa  siulittaasuata,  Josef  Motzfeldtip 
aalajangiiffigisassatut siunnersuut manna saqqummiuppaa:

Nunat Avannarliit Killiit Siunnersuisoqatigiiffiata kaammattuutitut aalajangersagaanik nr. 3/2011-
mik,  imatut  oqaasertaqartup,  Inatsisartut  tapersiinissaannik  Inatsisartut  aalajangiiffigisassaattut 
siunnersuut:

Nunat  Avannarliit  Killiit  Siunnersuisoqatigiiffiata  Islandimi,  Savalimmiuni  Kalaallillu 
Nunaanni  naalakkersuisut  kaammattorpai  ukiumoortumik  nunanit  avannarlernit  killernit 
marlunnit  allanit  eqqumiitsuliortup  atuakkiortulluunniit  sapaatit  akunnerini  pingasuni-
arfinilinni  unnuiffissaqartillugu  nunami  sanilerisamiikkallarsinnaaneranik 
neqerooruteqartalernissaq  siunertaralugu  suleqatigiissinnaanermut  periarfissat 
misissoqqullugit.  Siunertarineqassaaq  ukiut  tamaasa  eqqumiitsuliortumik 
atuakkiortumilluunniit  nunani  avannarlerni  killerni  nunami  allamiinnissamut 
periarfissiisoqartalernissaa,  nunami  sanilerisami  pinngortitamit  kulturimillu 
sunnerneqarnissaq siunertaralugu.
(Aallartitat siulittaasuat Josef Motzfeldt) 

Akissuteqaat 
(Ilaqutariinnermut, Kultureqarnermut, Ilageeqarnermut Naligiissitaanermullu Naalakkersuisoq) 

Naalakkersuisut  Nunat  Avannarliit  Killiit  Siunnersuisoqatigiiffiata  inassuteqaataata  nr.  3/2011-p 
Inatsisartunit  akuersissutiginissaa  pillugu  Inatsisartut  aalajangiiffigisassaattut  siunnersuummik 
saqqummiussineranut aallartitat siulittaasuat qutsavigaat. 

Naalakkersuisut  isumaqatigaat  kulturimut  tunngasutigut  nunat  akornanni  suleqatigiinnerup 
siuarsarneqarnissaa,  taamatullu  aamma  ikinngutigiinnerisa  kulturikkullu  attaveqaataasa 
nukittorsarneqarnissaat. 

Nunani  Avannarlerni  eqqumiitsuliortut  kulturilerisullu  periarfissaqareerput  nunani  avannarlerni 
baltikummimilu  paarlaasseqatigiinnissaminnut,  takuuk  paarlaasseqatigiinnissamut 
aaqqiissuussinerit nassuiarneqarneri www.kulturkontakt.org-imi. 

Nunani  Avannarlerni  Killerni  kultureqarnermut  naalakkersuisut  Islandip,  Savalimmiut  Kalaallit 
Nunaatalu akornanni kulturikkut suleqatigiinnissaq pillugu isumaqatigiissummik 3. november 2010 
atsioqatigiipput. Isumaqatigiissutimmi ukiuni 2012-imit 2014-imut suliassat allattorsimapput. 

2014-imi suliassaq, Islandip akisussaaffigisaa, Nunani Avannarlerni Killerni suliartorsinnaanermik 
periarfissanik pilersitsinissaq siunnersuummi saqqummiunneqartumut assingulluinnarpoq.  
Suliassap qulequtaraa  ”Eqqumiitsuliortunut  kulturilerisunullu  paarlaasseqatigiinnissamik 
isumaqatigiissutit”,  tassani  siunertarineqarpoq  Nunani  Avannarlerni  Killerni  attaveqaatinik 
paarlaasseqatigiiffissanillu  pilersitsinissaq.  Suliassami  nassuiarneqarpoq  Nunani  Avannarlerni 
Killerni  najugallit  imminnut  isumassarsiorfigalutik,  attaveqaatinik  pilersitsillutik  imminnullu 
ilinniarfigeqatigiillutik  tikeraartarnissamik  periarfissaqassasut.  Isuma tassaavoq,  nunat  pineqartut 
pingasut  imminnut  eqqumiitsuliortunut  kulturilerisunullu  unnuiffiusinnaasunik  pilersitsissasut, 
tamatumani  eqqarsaatigineqarluni  tikinnermi  aaqqissuussaasumik  ingerlatsinissaq,  taamaasilluni 
paarlaasseqatigiilluni nunami allamiineq sapinngisamik pissarsissutaaniassammat. 

Periarfissaareersut  suliniutaasussarlu  aggersoq  tunngavigalugit  Naalakkersuisut  siunnersuutip 
ilalerneqannginnissaa innersuussutigaat.


	(Aallartitat siulittaasuat Josef Motzfeldt) 

